Коми Республикаса веськӧдлысьяс вӧчӧны став кӧсйысьӧмсӧ, медым видзны Воднӧй посёлок радиацияысь

Та йылысь висьталіс талун Вячеслав Гайзер Ухта кар мутасын радиоактивнӧй муяс реабилитируйтӧм кузя уджалан группалӧн медводдза заседание вылын.

«Ми сёрнитчим Ухтаын аддзысьлігӧн [2014 вося косму тӧлысь 28 лун – Пасйӧд], мый колӧ решитны став юалӧмсӧ, кутшӧм эм и Ухталӧн, и республика тшупӧдын. Ми сёрнитчим, мый чукӧртасны уджалан группаӧ пырысьяс серти вӧзйӧмъяс. Аддзысьлӧмын помшуӧмъяс серти вӧлі вынсьӧдӧма сёрнигижӧд, кӧні ми пасйим став решениесӧ да мероприятиесӧ, кутшӧмӧс колӧ збыльмӧдны. Талун миянлы колӧ видлавны, кыдзи кутасны пӧртсьыны олӧмӧ тайӧ решениеясыс да збыль босьтчыны тайӧ уджас», - тӧдчӧдіс Вячеслав Гайзер.

Сійӧ сідзжӧ уськӧдіс тӧд вылӧ сэтшӧм подулалӧмторъяс, мыйяс йылысь сёрнитчӧма нин вӧлі Ухтаын. «Ми сёрнитчим сы йылысь, медым тайӧ проектыслы независимӧй экологическӧй экспертиза нуӧдӧм вылӧ лӧсьӧдны условиеяс, мый артмӧ кык юкӧнысь. Медводдзаыс — тупкыны ӧнія «хвостохранилищесӧ», та серти некод оз падъяв. Та дырйи уджъяссӧ колӧ нуӧдны сідз, медым эз паськав заражённӧй мутасыс. Мӧд юкӧныс — аддзыны позянлун, кыдзи весавны ухтаса Воднӧй посёлоклысь мутассӧ радиацияысь [кӧні водзын сулаліны «Прогресс» заводлӧн производственнӧй площадкаяс - Пасйӧд]. И проектыслы, кыдзи ставнас, сідзи и сылӧн мӧд юкӧныслы, кыдзи медся коланаыслы, колӧ нуӧдны независимӧй экологическӧй экспертиза. Ми сёрнитчим, мый водзмӧстчысь группа, да мукӧд йӧз, кодъяс кутасны пырны уджалан группаӧ, сетасны вӧзйӧмъяс сэтшӧм организацияяс серти, кодъяс вермӧны нуӧдны татшӧм экспертизасӧ, медым ми бӧрас уджалан группакӧд вермим вынсьӧдны найӧс. Ми сёрнитчим, мый уджалан группалӧн заседание кежлӧ лоасны нин шӧр юалӧмъяс, медводз Ухтаса водзмӧстчысь группалӧн, кутшӧмӧс лӧсьӧдасны проект серти. Найӧ лоасны подулӧн экспертизалӧн уджлы — стӧч на вылӧ экспертъяс и сетасны вочакывъяс мероприятиеяс нуӧдігӧн республикаса йӧзӧс проект збыльмӧдан став этапӧн тӧдмӧдӧмӧн», - тӧдчӧдіс Коми Республикаса юрнуӧдысь.

Талунъя заседание вылын примитісны веськыд мераяс. Торйӧн нин, Ухтаса водзмӧстысь йӧз вӧзйисны уджалан группасӧ чинтыны 45 мортсянь 25 мортӧдз, мый вӧчас сійӧс мобильнӧйджыкӧн. Таысь кындзи, матысса кадӧ лоас дасьтӧма Коми Республикаса Юралысь нимсянь запрос «Росатом» корпорацияӧ сы могысь, медым босьтны тыр юӧр сы йылысь, кутшӧм мероприятиеяс кутасны нуӧдсьыны «Ухта» КК МЮ мутас весалӧм кузя да кутшӧм позянлунъяс эмӧсь найӧс збыльмӧдӧм кузя. Ӧттшӧтш корасны «хвостохранилище» выльмӧдан проектлысь медводдза этап збыльмӧдӧмын экологическӧй материалъяс да мукӧд экспертиза.

Уджалан группаын участвуйтысьяс сёрнитчисны сетны сора тӧлысь 15 лунӧдз вӧзйӧмъяс сы серти, кутшӧм организацияяслӧн эм инӧд нуӧдны татшӧмсяма проектъяслы экологическӧй экспертизаяс. Уджалан группалысь мӧд  заседание артыштӧма нуӧдны сора тӧлысь 25 лунӧ.
Уджалан группалӧн заседаниелысь аудиозапись лоӧ пыртӧма матысса кадӧ Коми Республикаса официальнӧй Ӧтуввез-порталын «Выльторъяс» юкӧдын.
Видеозапись позяс видзӧдны Коми Республикаса Юралысьлӧн пресс-службаса официальнӧй канал вылын: www.youtube.com/glavarkomi 
